
Podrška u doba pandemije 

 
PRELAZAK NA ONLINE NASTAVU 
  
Prve online edukacije započeli smo ubrzo nakon 
proglašenja pandemije. U ovom, veoma kratkom 
periodu, sve IT kurseve prebacili smo u virtuelnu 
učionicu, a nakon toga smo to uradili i s velikim brojem 
drugih kurseva u Sarajevu, Bihaću i Tuzli.  

Veoma nam je stalo do motivacije polaznica, koja se u 
ovakvom obliku nastave može postići isključivo 
angažmanom nastavnog osoblja i stalnim poticanjem 
na interakciju. Svjesni da priprema online edukacije nije 
samo prijenos nastave online nego i prilagođavanje 
plana nastave virtualnom okruženju, našim 
predavačicama/ima smo nastojali olakšati proces 
pripreme organiziranjem posebne edukacije o online 
nastavi za njih.  

 
BESPLATNA MENTORSKA PODRŠKA U ONLINE UČENJU 
 
Da bi olakšali proces učenja uz pomoć online alata, 
Nahlini predavači i predavačice pripremili su smjernice 
za online učenje za naše polaznice i stavili na 
raspolaganje svoje vrijeme kako bi im pomogli u 
odabiru alata i realizaciji procesa učenja u različitim 
oblastima.  
 
Asistencije naših mentora i preporučena online 
interakcija s drugim polaznicama značajno su olakšali 
edukacijski proces putem preporučenog online video i 
pisanog materijala.  

Podrška u doba pandemije 

 
BESPLATNA ONLINE PSIHOLOŠKA PODRŠKA  
 
U cilju ublažavanja teškoća nastalih pojavom 
koronavirusa i u skladu s preporukama o reduciranju 
kretanja i izlazaka iz svojih domova omogućili smo 
besplatnu psihološku pomoć i podršku našim 
sugrađanima i sugrađankama putem telefona.  
 
Otvaranjem besplatnih linija za psihološku podršku 
tokom pandemije poslali smo poruku našim 
sugrađanima i sugrađankama da nisu sami i da o svom 
strahu, tjeskobi i neprijatnostima s kojima su se suočili 
mogu porazgovarati s našim psihologinjama 
angažiranim u Psihološkom savjetovalištu u Sarajevu i 
Bihaću.  
 

BESPLATNO LOGOPEDSKO SAVJETOVANJE ZA DJECU I ODRASLE 
 

Za sve one koji su vrijeme u izolaciji željeli kvalitetno 
iskoristiti i unaprijediti govor ili izgovor specifičnih 
glasova kod svoje djece omogućili smo besplatno 
logopedsko savjetovanje i podršku u toku mjeseca maja 
2020. s našom logopedicom Adisom Čikarić iz Nahle u 
Sarajevu. 
 
Paket besplatnih logopedskih savjeta osigurali smo i za 
odrasle, prvenstveno za osobe koje, zbog određenih 
životnih okolnosti imaju izazove s govorom, kao što su  
stanja disfazije, afazije i drugih neuroloških i neurogenih 
poremećaja govora (dyzarthtria, apraxia). 
 
Također, putem FB stranice našeg centra u Bihaću svi 
zainteresirani su mogli dobiti korisne videosavjete koje 
je pripremala naša logopedica Majda Prošić-
Abdurahmanović. 

Podrška u doba pandemije 
 

BESPLATNI LIVE FITNESS TRENINZI  
 

I Nahlin fitness centar nastojao je svoje korisnice 
potaknuti da nastave vježbati kod kuće i podržavati ih 
maksimalno na tom putu. Tokom aprila 2020. 
organizirali smo besplatne live Facebook treninge u 
trajanju od 60 minuta svakog radnog dana u 10 i u 19h. 
Treninge su vodile trenerice iz sva tri naša centra (Tuzla, 
Bihać i Sarajevo).  

Pored live treninga naše trenerice su tokom aprila i maja 
poseban trud ulagale i u pripremu svakodnevnih video 
preporuka za vježbanje kod kuće i savjeta o prehrani i 
zdravlju.

Lokalna saradnja 
 

ZAVRŠENA AKADEMIJA ŽENSKOG PODUZETNIŠTVA - DODIJELJENI CERTIFIKATI ZA 20 
PODUZETNICA 
 

 
Kao znak podrške polaznicama na njihovom 
poduzetničkom putu i u znak zahvalnosti partnerskim 
institucijama i organizacijama koje su osigurale sredstva 
za besplatnu realizaciju Akademije, Općini Novi Grad 
Sarajevo i Qatar Charity BiH, u utorak, 21. januara 
2020. u multimedijalnoj sali CEI Nahla organizirana je 
svečanost povodom uspješnog završetka projekta 
Akademija ženskog poduzetništva – podrška u razvoju 
mikrobiznisa. 
 
Polaznice Akademije su kroz 100 časova obuke imale 
priliku steći znanje i vještine iz oblasti pravnog aspekta 
poslovanja, finansija, menadžmenta i organizacije, 
marketinga, prodaje i komunikacijskih vještina,  a 
predavačice su bile stručnjakinje s dugogodišnjim 
iskustvom i preduzetnice Sanela Agačević, Erna Šošević 

i Ema Bukovica. Akademija ženskog poduzetništva 
rezultirala je pokretanjem 3 biznisa još prije kraja 
projekta, zaposlenjem nekoliko polaznica te različitim 
inicijativama i idejama koje su nastale tokom same 
realizacije Akademije. Također, projekat je doprinio 
boljem umrežavanju polaznica s potencijalnim 
partnerima i klijentima, analiziranju njihovih ideja, 
timskom radu kao i prilici da preciznije definišu 
djelatnost kojom se žele baviti i da uplove u svijet 
poduzetništva.  
 
Ponosni smo što u godini kada obilježavamo 20. 
godišnjicu rada i djelovanja u Bosni i Hercegovini 
imamo priliku predstaviti projekat s ovoliko pozitivnim 
utjecajem na 20 mladih žena, koje će zasigurno uspjeti 
ostvariti svoje ciljeve.

Lokalna saradnja 
 

POTPISAN SPORAZUM O PARTNERSTVU S PROJEKTOM MARKET MAKERS 
 
U četvrtak, 13. februara 2020. godine potpisan je 
sporazum o partnerstvu između CEI Nahla i projekta 
Market Makers, koji podržava Vlade Švicarske, a 
implementiraju ga konzorcij Helvetas Schweiz i Kolektiv/ 
MojPosao.ba. 
 

Glavni cilj partnerstva je stvaranje novih radnih prilika 
za sve mlade osobe iz BiH povećanjem njihove vidljivosti 
i konkurentnosti na tržištu rada kroz nove IT obuke, 
obuke za deficitarna zanimanja te online podršku 
zapošljavanju. Kroz ovo partnerstvo osigurano je i 
opremanje savremene mobilne IT učionice, koja će biti 
korištena za educiranje kadra  u ovoj oblasti  širom BiH.
 

PODRŠKA RAZVOJU ŽENSKE PREDUZETNIČKE KULTURE U KANTONU SARAJEVO KROZ 
PROJEKT “MENTORING ZA RAST” 

 
 

  

Uz finansijsku podršku Ministarstva privrede Kantona 
Sarajevo i u saradnji s partnerskim portalom Bizbook.ba 
CEI Nahla je u periodu od januara do jula 2020. godine 
realizirala projekt „Mentoring za rast“. Ovaj jedinstveni 
šestomjesečni program stručne poslovne podrške 
pohađalo je 20 žena - vlasnica ili menadžerica mikro, 

malih i srednjih preduzeća koja posluju kraće od 3 
godine, a obuhvatio je 50 sati grupnog mentoringa i po 
3 sata individualnog mentoringa u sljedećim oblastima: 
Izgradnja brenda; Načini osiguravanja vanjskog 
finansiranja u cilju ulaganja u rast poslovanja; 
Komunikacijske i pregovaračke sposobnosti;  Važnost 
plana i planiranja; Finansije i računovodstvo. 
 
Kroz program su polaznice stekle kompetencije u 
identifikovanju potencijala za razvoj svog biznisa, kao i 
ličnog potencijala za rast, izgradile veći osjećaj 
samopouzdanja i umrežile se s drugim preduzetnicama 
s ciljem buduće saradnje i unapređenja svog biznisa. 

Lokalna saradnja 
 

OSNAŽIVANJE ŽENA ZA ZAPOŠLJAVANJE U IT SEKTORU KROZ NOVE IT OBUKE  
 

 
Prepoznajući neusklađenost između ponude i potražnje 
kad je riječ o IT kompetencijama nezaposlenih žena, u  
saradnji s partnerskim organizacijama DVV International 
i MarketMakers projekt početkom 2020. kreirali smo 

program obuke Data Science (Nauka o podacima), po 
čijem okončanju će polaznice biti u mogućnosti obavljati 
poslove Junior Data Scientista.  
 
Nakon konkursne procedure od 82 pristigle prijave 
odabrano je 15 polaznica prijavljenih na evidenciji 
nezaposlenih u Kantonu Sarajevo. Obuka se realizira u 
periodu od maja do septembra, nakon čega će tržište 
rada biti obogaćeno s 15 novih podatkovnih 
stručnjakinja, a samim tim će biti omogućena veća 
zastupljenost žena u ovom sektoru industrije. 
 
Nahlina pozitivna iskustva i dobri rezultati u 
zapošljavanju polaznica obuka otvaraju nove 
perspektive za kandidatkinje koje uspješno završe 
obuku, pa će one, pored stjecanja certifikata, dobiti i 
priliku za povezivanje s poslodavcima i zapošljavanje u 
pozitivnom radnom okruženju. 

 

PODRŠKA ZAPOŠLJAVANJU ŽENA KROZ BESPLATNU OBUKU ZA PROFESIONALNU DADILJU  
 
Zahvaljujući saradnji s Market Makers projektom 
omogućena je i besplatna obuka za nezaposlene žene 
koje žele razviti ili usavršiti vještine rada s djecom. 
Nakon provedene konkursne procedure od 70 pristiglih 
prijava odabrano je 19 polaznica prijavljenih na 
evidenciji nezaposlenih. Veliki broj pristiglih prijava bio 
je od osoba koje su u toku pandemije, nažalost, ostale 
bez posla i koje su istakle da su im doedukacija i 
prekvalifikacija neophodne na putu do novog 
zaposlenja i boljeg pozicioniranja na tržištu rada.  

 
Obuka je realizirana u periodu od maja do jula 2020. 

Lokalna saradnja  
 

RADIONICA ZA MLADE PODUZETNIKE I PODUZETNICE U TUZLI 
 
Edukacijski centar ”Nahla” Tuzla je u saradnji s 
Fondacijom tuzlanske zajednice 20. januara 2020.  
organizirao informativnu radionicu pod nazivom ”Brzi 
start-up za mlade poduzetnike i poduzetnice.  
 
Glavni ciljevi projekta „BRZI START-UP“ su povećanje 
zapošljivosti među mladima na području grada Tuzle,  
jačanje poduzetničkih kompetencija mladih te stvaranje 
uslova za njihovo samozapošljavanje.  
 
 
 

UČEŠĆE NAHLE U FORMIRANJU MREŽE VLADINIH I NEVLADINIH AKTERA U OBRAZOVANJU 
ODRASLIH U KANTONU SARAJEVO 
 
U prostorijama Privredne komore Kantona Sarajevo u 
ponedjeljak, 6. jula 2020. promoviran je projekt 
„Uspostavljanje mreže vladinih i nevladinih aktera u 
oblasti obrazovanja odraslih u Kantonu Sarajevo“ koji 
implementira Udruženje za lokalne razvojne inicijative 
ALDI, a finansira DVV International – Ured za BiH. U 
proces formiranja ove mreže aktivno se uključio i Centar 
za edukaciju i istraživanje “Nahla”, kao registrovana 
ustanova za obrazovanje odraslih.  
  
Na inicijalnom sastanku zaključeno je da će se kroz 
projekat implementirati aktivnosti poput mjera koje 
doprinose jačanju kapaciteta učesnika u partnerstvu u 
pripremi projekata koji doprinose ekonomskom i 
društvenom razvoju, s  posebnim fokusom na one koji 
doprinose zapošljavanju. Fokusirana je i potreba 
progresivnijeg djelovanja na podizanju svijesti o važnosti 
cjeloživotnog učenja, povezivanja s poslodavcima i time 

kreiranja nastavnih programa koje tržište zahtijeva. 
Partnerstvo će doprinijeti i boljem iskorištavanju sredstva 
iz EU, nacionalnih i lokalnih fondova iz domena 
obrazovanja odraslih, kroz targetirane projekte i kroz 
saradničke i partnerske odnose. 

Lokalna saradnja  

 
EC NAHLA TUZLA POTPISALA UGOVOR S INSTITUTOM ZA RAZVOJ MLADIH “KULT” 
 

 

Ugovorom između  Edukacijskog centra ''Nahla'' Tuzla 
i Instituta za razvoj mladih ''Kult'' Sarajevo, koji je 
potpisan u maju 2020. godine, dogovoreno je 

provođenje građanske inicijative Nahlinog kluba 
mladih iz Tuzle, iz oblasti ekologije i zaštite okoliša, 
pod nazivom ''Kutak za eko trenutak''. 
 
Predviđeno je da Nahlin klub mladih Tuzla odobrenim 
sredstvima  uredi jedan od zaštićenih pejzaža na 
području grada Tuzle. Važno je napomenuti da će 
prilikom uređivanja biti korišteni ekološki prihvatljivi 
materijali koji najmanje štetno utječu na okoliš. Pored 
Nahle, direktni učesnici projekta su i omladinske 
nevladine organizacije grada Tuzle.

  

STUDENTI I STUDENTICE PEDAGOGIJE POSJETILI NAHLU 
 
Studenti i studentice Odsjeka za pedagogiju 
Filozofskog fakulteta Univerziteta u Sarajevu u okviru 
svoje andragoške prakse posjetili su Centar za 
edukaciju i istraživanje „Nahla“. Posjeta je 
organizirana kao nastavak naše saradnje s 
predmetnom profesoricom, prof. dr. Mirjanom Mavrak 
i višom asistenticom Aminom Isanović-Hadžiomerović, 
MA. 
 
Cilj posjete bio je spajanje teorijskog znanja i uvida u 
praksu realizacije nastave obrazovanja odraslih. Ove 
godine, studente i studentice smo uključili u sam 
nastavni proces, pa su imali priliku prisustvovati 
realizaciji nastave u okviru Obuke za profesionalnu 
dadilju.  
 

Centar za edukaciju i istraživanje „Nahla“ će pored 
uključivanja u izvođenje tradicionalne učioničke 
nastave jednu grupu studenata i studentica uključiti i u 
izvođenje online nastave na programima koji slijede.  

Iskoraci u edukaciji 
 

ZVANIČNO AKREDITIRANA NAHLINA OBUKA ZA GRAFIČKO DIZAJNIRANJE 
 

Nakon „Obuke za rad u administraciji“ kojoj je 2019. 
godine dodijeljena akreditacija pri Ministarstvu za 

obrazovanje, nauku i mlade Kantona Sarajevo, dobili 
smo Rješenje o ispunjenosti uvjeta za realizaciju 
Programa obrazovanja odraslih za još jednu obuku  – 
“Obuku za grafičko dizajniranje.” Uspješno završena 
obuka po ovom programu omogućava polaznicama 
grafičko oblikovanje komunikacije različitih medija, te 
mogućnost samostalnog rada ili rada kod poslodavca 
na ovim poslovima. 

Na ovaj način je budućim polaznicama ovog 
programa, pored interne kontrole kvaliteta i već 
postojeće potvrde i prepoznavanja na tržištu rada, 
osigurana i dodatna garancija dostizanja predviđenih 
ishoda obuke. 

 

POLAZNICAMA AKREDITIRANE OBUKE ZA RAD U ADMINISTRACIJI URUČENA UVJERENJA 

 

Polaznicama prve dvije generacije koje su pohađale 
nastavu po zvaničnom, akreditiranom programu 
“Obuke za rad u administraciji” u petak, 3. jula svečano 

su dodijeljena uvjerenja o završenom usavršavanju. 
Polaznice su u okviru 128 nastavnih časova odslušale i 
uspješno položile ispite iz nastavnih predmeta: 
Administrativni poslovi; Osnove računovodstva i radno 
pravnih odnosa; Osnove informatike i Soft skills. U 
periodu april/maj bili smo prinuđeni realizaciju nastave 
iz učionica premjestiti u online prostor i, uprkos brojnim 
izazovim, korištenjem Webex kolaboracijske plaftorme, 
sistema video nastave, dijeljenja ekrana, aktivnog 
uključivanja, interakcije polaznica i mentorstva uspjeli 
smo online nastavu maksimalno približiti sistemu rada u 
učionici te na taj način doprinijeti i poboljšanju digitalnih 
kompetencija uključenih polaznica. 

Iskoraci u oblasti poduzetništva  

 
POKRENUTA AGENCIJA „BEE SOCIAL“ U BIHAĆU 
 
Tim Nahline podružnice u Bihaću početkom 2020. 
godine pokrenuo je Agenciju za digitalni marketing pod 
nazivom „BeeSocial“, koja je postala svojevrsni 
inkubator za mlade, kreativne žene koje žele učiti o 
tajnama marketinga na društvenim mrežama. BeeSocial 
trenutno zapošljava tri mlade žene koje već imaju 5 
klijenata, a riječ je o vodećim kompanijama u gradu.  
 
Bihać je ovim dobio jednu inovativnu priču koja ima 
potencijala da raste i bude prepoznata kao brend. Svaki 
radni dan počinje veselo, uz planiranje liste koja ima 
puno dnevnih zadataka, ali uz dobro raspoloženje, 
spremnost na učenje i neograničenu kreativnost – tim 
uspijeva ispuniti sve želje klijenata. Ova Agencija je 

priča o kreativnosti i vjeri da male stvari mogu postati 
velike ako se u njih uloži mnogo srca.  

 

 
ODRŽAN PRVI NAHLIN HANDMADE MARKET U TUZLI 
 

Edukacijski centar ”Nahla” Tuzla u februaru 2020. 
godine organizirao je prvi Nahlin handmade market s 
ciljem pružanja podrške afirmisanim i neafirmisanim 
ženama koji se bave ručnim radom. Market je 
osmišljen s ciljem očuvanja i promocije jedinstvenih 
vrijednosti kao što je ručni rad te osnaživanja žena 
Tuzlanskog kantona kroz njihovo samozapošljavanje. 
 
Na marketu je četrnaest žena predstavilo svoje ručne 
radove. Posjetioci su imali priliku da vide različite vrste 
ručnog rada kao što su: pleteni i heklani proizvodi, 
prirodna kozmetika, ručno rađeni nakit, proizvodi od 
drveta, domaća hrana, modni dodaci i još mnogo 
toga. 

Osnaživanje mladih  
 
NIZOM AKTIVNOSTI OBILJEŽENA SEDMICA NAUKE U NAHLI! 

 
 

Nastojeći ohrabrivati i promovirati učešće žena i 
djevojaka u naučnom istraživanju, Nahlin klub mladih 
Tignum organizirao je niz aktivnosti pod zajedničkim 
nazivom “Žene u nauci”, u sedmici u kojoj cijeli svijet 
obilježava 11. februar, Međunarodni dan žena i 
djevojaka u nauci.  
 
Kroz izložbu plakata „Putovanje kroz život i djelo bh. 
naučnica“ na online platformama Kluba mladih 
Tignum i CEI Nahla predstavljene su inspirativne priče 
12 uspješnih bh. naučnica, a kroz fotografije i intervjue 
posjetitelji su mogli upoznati i nove nade u naučnom 
svijetu, sadašnje ili bivše članice Tignuma.  
 
Program je zaokružen cjelodnevnim događajem u 
nedjelju, 16. februara tokom kojeg su realizirane 
radionica za studentice i panel-diskusija, a prisutni 
mladi ljudi imali su se priliku okušati i u kvizu iz oblasti 
prirodnih nauka i osvojiti simbolične nagrade.  

Na radionici o pisanju istraživačkog rada za studentice 
mlada istraživačica Adla Kahrić približila je naučno-
istraživački rad mladim budućim istraživačicama te ih 
upoznala sa značajem i osnovama pravilnog pisanja i 
citiranja. 
 

Nakon radionice organizirana je panel-diskusija 
"Naučnice znaju zašto" na kojoj su istaknute 
istraživačice, prof. dr. Mirsada Hukić, prof. dr. Selma 
Rizvić i dr. Irma Mahmutović-Dizdarević govorile o 
naučno-istraživačkom radu kroz primjere iz vlastitog 
iskustva.  
 

Izuzetan odziv i entuzijazam mladih žena za bavljenje 
naučnim istraživanjima posebno ohrabruje i potvrđuje 
da su mladi vrlo značajno zdravo tkivo  našeg društva 
koje može pokrenuti promjene.

Kampanje i akcije 
 

ŠIVENJE ZAŠTITNIH MASKI ZA PODRUČJE TUZLE 
 
U saradnji s Udruženjem građana ''Venus Amica'' iz Tuzle 
Edukacijski centar ''Nahla'' Tuzla je tokom mjeseca aprila 
2020. godine uzeo učešće u akciji šivenja i prikupljanja 
zaštitnih maski. Ovom akcijom osigurane su maske za 
građane i građanke grada Tuzle, ali i šire.  

Edukacijski centar ''Nahla'' Tuzla je angažirao polaznicu 
Nahlinog kursa šivenja Dinu Klinčević, koja je koristeći 
znanje i vještine stečene na ovome kursu, pomogla u 
borbi protiv pandemije tako što je uče

stvovala u šivenju maski za naše sugrađane i sugrađanke.  

 

 
ONLINE KAMPANJA POVODOM SVJETSKOG DANA ZDRAVLJA 
 
 
Kroz serijal članaka “Kako (p)ostati zdrav?” bavili smo 
se prevencijom i jačanjem zdravlja te kako iskoristiti 
proljeće za stjecanje novih zdravstvenih navika, s 
posebnim fokusom na izazove koje je donijela izolacija 
u vrijeme pandemije. 
 
Tokom sedmice uoči Svjetskog dana zdravlja svaki dan 
smo podsjećali naše sugrađane/ke šta mogu uraditi za 
svoje zdravlje te kako se pokrenuti i održati na putu 
promjene zdravstvenih navika koje im nisu od koristi.  

In memoriam 
 

GORAN BUBALO (1972-2020) 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Otišao je Goran. Zvijezda prethodnica mirovnog rada i društvenog djelovanja u našoj zemlji. Riječi nemaju snagu 

da opišu dobrotu, nesebičnost, pravednost, ljudskost koju je unosio u svaku komunikaciju i sve što je radio.  
 

Ohrabrivao nas je uvijek da ne posustajemo u borbi za bolji svijet i pravednije društvo. Ostaje praznina i osjećaj 
da smo premalo cijenili njegov trud i to što ga imamo među nama. 

 
Počivaj u miru, Čovječe i Prijatelju. Sretni smo i zahvalni Bogu što smo te imali u svojim životima. 

 
Tvoja Nahla 

CENTAR ZA EDUKACIJU I 
ISTRAŽIVANJE „NAHLA“ 

podružnica Bihać 
 

Bosanskih šehida, II lijevi prilaz 
77 000 Bihać 

 
T: 037/ 352-200 
F: 037/ 328-201 

 
e-mail: info@bihac.nahla.ba 

web: www.bihac.nahla.ba 

CENTAR ZA EDUKACIJU I 
ISTRAŽIVANJE „NAHLA“ SARAJEVO 

 
Džemala Bijedića 122  

71 000 Sarajevo 
 

T: 033/710-650  
F: 033/641-664 

 
e-mail: info@nahla.ba 

 web: www.nahla.ba 
 

EDUKACIJSKI CENTAR „NAHLA“  
TUZLA 

 
Mitra Trifunovića Uče bb 

75 000 Tuzla 
 

T:  035/205-699 
F: 035/205-699 

 
 

E-mail: info@tuzla.nahla.ba 
web: www.tuzla.nahla.ba 

 


